
Dell’Aneide
Canto i.





165.




A la mamma obedie lo chiappiniello,
Lassaje l’ascelle, e le mutaje la faccia;
E parea speccecato Ascaniello;
E Cetarea ne gaude, e se l’abbraccia.
Subbeto chesta co no sonnariello
Ne pesca Ascanio, e se lo porta ’n braccia
’N coppa a lo monte Idalio, e l’allisciava,
Mentre pe via la nonna le cantava.




166.




De majorana tennera lo posa
’Ntrà le chiante shiorute, e le faceva
St’erva a lo bello ninno ombra addorosa,
Perche da capo a pede lo copreva,
’Ntrà tanto a la Cetà pe chella cosa,
Che commannata Cetarea l’haveva,
Và Copiddo co Acate, clo presiento
Porta dintro no chilleto d’argiento.




167.




Venne, che tanno propio s’acconciava
A no lietto ’nnaurato la Regina;
Essa stà ’n miezo, Anea col’autre stava
’N coppa a liette de porpora assai fina.
Data l’acqua a le mano, se portava
Lo pane attuorno, e robba de cocina.
Li mesale, tovaglie, e sarviette
Faceano scuorno a ciento milia orlette.





168.




Chiù dintro sò cinquanta dammecelle,
Tutte pe ajuto de la despenziero,
E sprofummo de paste addoroselle
Jettano attuorno a botte de ’ncenziero.
E cient’autre le chiù gratioselle
De portare piatte hanno penziero;
E ciento pagge de la stessa etate
Danno la mbrumma attuorno a li ’mmetate.




Nec

